
TAKSONOMIYASIDAN FOYDALANISH 

Alisher Navoiy nomidagi  

ToshDOʻTAU oʻqituvchisi 

  

Annotatsiya 

Umumiy oʻrta taʼlim maktablarida Alisher Navoiy hayoti va ijodini oʻrganishga 

salmoqli dars soatlari ajratilgan. Chunki ulugʻ bobokalonimiz shaxsiyatini bilish har 

bir oʻquvchi uchun juda muhim hisoblanadi. Bu jarayon samarali kechishi uchun 

oʻquv mashgʻulotlarida yangicha usullarni qoʻllashimiz bugungi zamon talabidir. 

Kalit soʻzlar: Blum taksonomiyasi, bosqichlar, xronologiya, tahlil qilish, 

baholash, yaratish 

 

Taʼlim psixologi Benjamin Blum tomonidan yaratilgan taksonomiya oʻquvchi 

tomonidan oʻzlashtirilishi kerak boʻlgan bilimlarni tizimga solish, saralash, 

tasniflash vazifasini bajaradi. Oʻzlashtirib borilgan maʼlumotlar mustahkamlanib, 

keyingi pogʻonaga oʻtib boriladi. Blum taksonomiyasining oltita bosqichi mavjud: 

eslab qolish, tushunish, qoʻllash, baholash, tahlil qilish hamda yaratish. Blum 

taksonomiyasining ramzi piramida shaklida boʻlib, biz yuqorida sanab oʻtgan 

bosqichlarimiz pastga boshlanadi. Bunda eng birinchi boʻlib eslab qolish, yaʼni bilim 

jarayoni turadi. Bu xususiyat majoziy tarzda barcha narsaning asosida bilim turishiga 

ishora qiladi. Ikkinchi bosqich – tushunish. Bola maʼlumotni shunchaki yodda 

saqlashi emas, balki tushunishi zarur. Oʻzlashtirilgan tushuncha esa keyingi 

bosqichda qoʻllab koʻriladi. Baholash, tahlil qilish va yaratish bosqichlari ham 

oʻquvchidan ijodkorlik, keng fikrlash, tahlil oʻtkazish, yangilik yaratish, oʻz faoliyati 

va boshqalarning faoliyatiga xolis baho berishni talab etadi. Iqtidorli oʻquvchilar 

boshqa tengdoshlariga qaraganda piramida boʻylab ildamroq harakat qiladi. 

Biz bu usulni adabiyot fanidagi koʻplab mavzularni oʻzlashtirishda faol 

qoʻllashimiz mumkin. Xususan, mumtoz adabiyot namunalarini oʻrganishda qoʻl 

keladi. Alisher Navoiy hayoti va ijodiyotini oʻrganishda ushbu usulni qoʻllab 

koʻramiz.  

Alisher Navoiy hayoti boʻyicha Blum taksonomiyasi usulini qoʻllash 

Eslab qolish – bu bosqichda Alisher Navoiy hayot yoʻli boʻyicha topshiriqlar 

beriladi. Bunda adabiyot darsligidagi Alisher Navoiy hayot yoʻli haqidagi 

maʼlumotlardan unumli foydalanish zarur. Bundan tashqari, shoirning hayoti haqida 

qiziqarli maʼlumotlarni beruvchi boshqa koʻplab manbalarga ham murojaat qilish 

mumkin. Masalan, “El desa Navoiyni” toʻplamida har bir sinf oʻquvchilari uchun 

mos keluvchi rivoyatlar bor. Alisher Navoiy hayot yoʻlining oʻqitilishida “El desa 

Navoiyni” kitobi, shubhasiz, muhim oʻrin tutadi. Biz bu toʻplamdan unumli 

foydalanishimiz kerak. Masalan, 1-sinf “Oʻqish” darsligiga “Alisher va bulbul” 

rivoyatini kiritish kerak. Navoiy taxallusi tanlanishiga koʻrsatilgan bu sabab 

kelajakda ulugʻ shoir ijodini oʻrganish uchun kalit vazifasini oʻtaydi.  

5–7-sinf oʻquvchilari uchun “Olib keling!” rivoyati mos tushadi. Rivoyatdagi 

shoirning topqirligi va doʻstining feʼlini yaxshi bilishi oʻquvchilarni eʼtiborli va 

ziyrak boʻlishlariga xizmat qiladi. Yuqori sinf oʻquvchilari uchun “Bosh va til”, 

“Sharafli burch”, “Haddingdan oshsang, mozorga bor!” rivoyatlarining kiritilishi 

maqsadga muvofiq, chunki aynan yuqori sinflarda oʻquvchilar kelajak hayotlari 

haqida jiddiyroq oʻylashadi, ularga ibrat boʻluvchi hikoyatlar qiziqarli va foydalidir.  

9-sinf “Adabiyot” darsligiga esa “Shoir jilovdori” rivoyatini kiritish juda zarur, 

negaki bu sinfda “Xamsa” va xamsachilik anʼanalari borasida soʻz boradi. Turkiy 

tildagi “Xamsa”ni tamomlab, taqdim etgan ijodkorni adolatli va adabiyotga chin 

muxlis boʻlgan hukmdor oʻz otiga mindirib, jilovdor sifatida shahar koʻchalarini 

aylantirgani tinglovchining Alisher Navoiyga va “Xamsa”ga boʻlgan hayratini 

oshiradi. Oʻquvchi “Farhod va Shirin” dostonidan olingan parcha mutolaasiga jiddiy 

kirishadi. 

Tushunish – oʻquvchi shoir haqidagi darslikda berilgan tarixiy faktlar haqida 

maʼlumot beradi. Shu oʻrinda oʻquvchilarga “Navoiy zamondoshlari xotirasida”, 

Xondamirning “Makorim ul-axloq” asari va boshqa tarixiy faktlar aks etgan 

adabiyotlarni tavsiya qilish mumkin, deb hisoblaymiz. 

Qoʻllash – Alisher Navoiy hayot yoʻlining xronologik jadvalini yaratish vazifasi 

beriladi. Jadvalda shoirning hayot yoʻli yaqqol aks etib, oʻquvchilarning 

oʻzlashtirgan maʼlumotlari tizimga solinadi. 

Tahlil qilish – Alisher Navoiyning bolalik yillari haqidagi maʼlumotlar tahlil 

qilinadi. Yaʼni, “Uning buyuk inson boʻlib yetishishi bolaligidagi qaysi xatti-

harakatlaridan sezilgan?”, “Hozirgi bolalar Alisherdek boʻla olishadimi?” kabi 

savollarga javob berib, oʻzini Navoiyning yoshligi bilan qiyoslaydi. Bu oʻrinda 

Alisher Navoiy haqida yozilgan biografik asarlardan ham foydalanish mumkin. 

Misol uchun, Mirkarim Osimning “Zulmat ichra nur”, Oybekning “Alisherning 

bolaligi”, Lidiya Batning “Hayot boʻstoni” nomli asarlarini tavsiya qilish mumkin.  

Baholash – Alisher Navoiyning hayot yoʻli tanqidiy qarash bilan baholanadi. 

Masalan, vazir lavozimida ishlaganida, saroydagi fitnalar tufayli ketib qolmasdan, 

nohaqliklar bilan kurashish kerakligi haqida fikr bildirishi mumkin. 

Yaratish – Alisher Navoiyning portretini yaratish, hayotini qismlarga boʻlib, 

taqdimot qilish, shoir hayot yoʻli haqida intervyu tayyorlash kabi vazifalarni 

bajaradi. Ayniqsa, oʻzini jurnalist sifatida his qilish oʻquvchilar uchun juda ham 

qiziqarli. 

Alisher Navoiy ruboiylari boʻyicha Blum taksonomiyasi usulini qoʻllash 

Eslab qolish – ruboiy haqidagi nazariy maʼlumotlarni oʻzlashtirish, ulardan 

namunalar yodlash topshirigʻini bajaradi. 

Tushunish – ruboiylarning gʻoyasi, mohiyati haqida fikr bildiradi. 

Qoʻllash – ruboiyning mazmunini yozish vazifasi beriladi. 

Tahlil qilish – ruboiylarni boshqa janrga tegishli toʻrtliklar(qitʼa, tuyuq) bilan 

qiyoslab, lingvopoetik tahlil qilish vazifasi beriladi. 

Baholash – oʻquvchi ruboiyning imkoniyatlarini baholaydi. Yaʼni, toʻrt misrada 

juda muhim fikrni bildirish mumkinligini isbotlab beradi. 

Yaratish – ruboiylarning mazmuni, gʻoyasi aks etgan esse, insho, maqola yozish 

yoki loyiha tayyorlash kabi vazifalarni bajaradi. 

Alisher Navoiyning hayoti va ijodiga oid taʼlimi mazmuni va metodikasini 

takomillashtirish uchun har bir sinf adabiyot darsligiga Alisher Navoiy hayoti 

haqidagi maʼlumotlardan kiritish, shoir shaxsiyati haqida maʼlumot berganda, tarixiy 

manbalardan unumli foydalanish, “Navoiy zamondoshlari xotirasida” hamda Alisher 

Navoiy muxlislari uchun yaxshi tanish boʻlgan “El desa Navoiyni” kitoblaridan 

oʻquvchilarning yoshini inobatga olgan holda turli hikoyatlar bilan tanishtirish va bu 

orqali Navoiy shaxsi haqida oʻquvchilar tasavvurini boyitib borish, shuningdek, 

hamkorlikda ishlash, Blum taksonomiyasi darajalariga mos savol va topshiriqlar 

ishlab chiqish zarur.  

